
Орыс сыныптарындағы қазақ тілі пәні бойынша бағалау нормалары
Мемлекеттік стандарт талабына сай қазақ тілін екінші тілі есебінде оқыту, сол тілдің грамматикасын игеру ғана емес, оқушының грамматикалық материалдарға коммуникативтік жолмен үйренуіне де тығыз байланысты. Демек, оқушының білімі үш бағытта: а) оның коммуникативтік машығына; ә) грамматикалық дағдысына (сауаттылығына); б) өлкетану материалдарын игеру деңгейлеріне қарай анықталады.
Орыс мектебінде оқитын оқушылардың қазақ тілі пәнінен білімін бағалау, негізінен, екі түрлі шартқа байланысты. Біріншіден, түсінгенін ауызша дұрыс айтып бере білу (сөйлемді дұрыс құрастыру, жеке дыбыстарды, буынды, сөзді, сөз тіркестерін дұрыс оқу), екіншіден, тақтадан, кітаптан, мұғалімнің айтқанынан сөз, сөз тіркестерді, сөйлемдерді сауатты жазу, көшіру. Оқушыға сұрақ-жауап әдісі бойынша барлық сұрақтарға жауапты дұрыс берсе, грамматикалық тұлғаларды орынды қолданып, фонетикалық (ерекше дыбыстар бойынша) қате жібермесе – «5», сұрақтарға жауапты дұрыс қайтарып, грамматикалық бірер қате кетсе – «4», сұрақтарды түсінгенмен, оған қайтарған жауабында төрт-бес қате жіберсе – «3»-ке бағаланады. Оқушының мәтінді түсініп оқығаны, оның мазмұнын өз сөзімен айтып бергені де бағаланады. Әдетте мәтінді түгел жаттап айтып беруге дағдыландырмаған жөн. Мақсат – мәтін мазмұнын түсіну болғандықтан, егер оқушы оқыған мәтінінің мазмұнын түсініп, өз сөзімен айтып берсе – «5», ал оқыған мәтіннің 75 % түсініп айта алса – «4», мәтінді жартылай ғана түсінсе, ондағы негізгі оқиғалардың жартысын қалдырып айтса – «3» қойылады. Оқушы мәтін бойынша барлық сөздерді дұрыс аударып, фонетикалық қате жібермесе – «5», бір-екі сөздің аудармасынан, айтылуынан қателесіп, оны өзі түзесе – «4», екі-үш сөзді дұрыс аудармай, үш-төрт сөздің айтылуынан қателессе, ол қателерін мұғалімнің (оқушылардың) көмегінен кейін ғана түзетсе – «3» алады.
Ауызша немесе жазбаша жаттығуларды орындағанда бірер жеңіл қате жіберіп, оны түзесе – «5», жаттығу тапсырмаларда төрт-бес қате кетсе, оны өзі немесе мұғалімнің жетекші сұрағынан соң түзетсе – «4», екі-үш қате жіберіп, оны жетекші сұрақтардан соң түзесе – «3» қойылады. Сондай-ақ мұғалым сабақтың мақсатына қарай оқушылармен белгілі бір тақырып бойынша үш-бес минуттық әңгімелесу (сұрақ-жауап) жұмысын өткізіп тұруды ұмытпау керек. Орыс мектебінің оқушылары қазақ тілінде сөз тіркестерін, сөздерді ауызша, жазбаша дұрыс қолданып, ерекше дыбыстарды меңгеріп, қазақша дұрыс сөйлеп, сауатты дұрыс жазу мақсатында 2-4 сыныптарда екі аптада бір рет жеке сөз, сөз тіркестері, түрлі сөйлемдер бойынша диктант жазуы тиіс.

Қазақ тілі пәні бойынша диктант өткізуге 2-4 сыныптарда 5-15 минут, ал 5-11 сыныптарда 15-25 минут уақыт бәлінеді. Диктанттағы сөз мөлшері төмендегідей: 2 сыныпта – 15-20 сөз, 3 сыныпта – 20-30 сөз, 4 сыныпта – 30-40 сөз, 5 сыныпта – 40-50 сөз, 6 сыныпта – 50-60 сөз, 7 сыныпта – 60-70 сөз, 8 сыныпта – 70-80 сөз, 9 сыныпта – 80-90 сөз, 10 сыныпта – 100-110 сөз, 11 сыныпта – 110-120 сөз болады. Диктантта бір әріптің орнына екінші бір әріпті жазса, әріп қалдырып кетсе, басқа артық әріп жазса, әріптерді ауыстырып жазса, осылардың әрқайсысы бір-бір қате болып саналады. Бір сөзді бірнеше жерде қате жазса, ол бір қатеге, бір сөзде бірнеше қате болса, ол бір қатеге есептеледі. Егер диктант ұқыпсыз жазылса, түзетулері көп болса, диктанттың бағасы бір балл төмендетіледі. Сонымен диктанта бір-екі қатесі (жеңіл) немесе түзетуі бар жұмысқа – «5», үш-төрт қатеге – «4», бес-алты қатеге – «3», ал сегізден көп қатесі бар жұмысқа – «2» қойылады. Түрлі тақырып, сурет бойынша жоспар жасау (кілт), тірек сөздер бойынша әңгіме құрастыру, естіген, оқыған мәтіндері негізінде түсінгенін айту (жазу) жұмыстары барлық сыныптарда жүргізіледі. Осындай мәтіндер бойынша мазмұндама, шығарма жазу жұмысын бастауыштан бастап жоғары сыныптарға дейін үзбей, үнемі жүргізген жағдайда ғана оқушы дұрыс оқып, оқығанын (естігенін) түсініп, сауатты жазуға дағдыланады. Мазмұндама мен шығармаға екі баға, алғашқысы - әңгіме мазмұны үшін, екіншісі – сауаттылығына қойылады.
